
Улсын Их Хурлын дөрөвдэх удаагийн сонгуулийн анхдугаар чуулганы 2004 оны 8 дугаар сарын 20-ны өдөр /Баасан гариг/-ийн хуралдаан 14 цаг 20 минутад эхлэв.


Хуралдааныг Улсын Их Хурлын дарга Н.Энхбаяр нээж, гишүүдийн ирцийг танилцуулав.  


Нэгдсэн хуралдаанд ирвэл зохих 74 гишүүнээс 66 гишүүн ирж, 89.2 хувийн ирцтэй байв. Үүнд:


Чөлөөтэй: Д.Одхүү


Тасалсан: Д.Арвин, А.Бакей, Л.Гантөмөр, Д.Жаргалсайхан, Я.Санжмятав, Д.Туяа, Д.Тэрбишдагва


Монгол Улсын Ерөнхий сайдыг томилох тухай


Монгол Улсын Ерөнхий сайдад нэр дэвшигчийн талаар Монгол Улсын Ерөнхийлөгч Н.Багабанди, Төрийн байгуулалтын байнгын хорооны дүгнэлтийг Улсын Их Хурлын гишүүн Су.Батболд нар танилцуулав.


Н.Энхбаяр:
-Монгол Улсын Ерөнхий сайдад нэр дэвшигч Цахиагийн Элбэгдоржийг Монгол Улсын Ерөнхий сайдаар томилох саналыг дэмжье.


Зөвшөөрсөн 66


Татгалзсан 0


Бүгд 66


100 хувийн саналаар Цахиагийн Элбэгдоржийг Монгол Улсын Ерөнхий сайдаар томилохоор дэмжлээ.


Монгол Улсын Ерөнхий сайдыг томилох тухай УИХ-ын тогтоолыг батлая.


Зөвшөөрсөн 66


Татгалзсан 0


Бүгд 66


100 хувийн саналаар тогтоол батлагдлаа. 


Монгол Улсын Ерөнхий сайдаар томилогдсон Цахиагийн Элбэгдоржид УИХ-ын гишүүд баяр хүргэж ажилд нь амжилт хүсч, алга ташив.


Улсын Их Хурлын дарга Н.Энхбаяр Монгол Улсын Ерөнхий сайдыг томилох тухай тогтоолын төслийн эцсийн найруулгыг уншиж танилцуулав.


Эцсийн найруулгатай холбогдуулан Улсын Их Хурлын гишүүдээс санал гарсангүй.


Улсын Их Хурлын гишүүд дээрх тогтоолын эцсийн найруулгыг сонслоо.


Монгол Улсын Ерөнхий сайд Ц.Элбэгдорж индэрт гарч үг хэлэв.


Энэ өдрийн хуралдаан 14 цаг 40 минутад өндөрлөв.


ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА




Н.ЛУВСАНЖАВ


ТОВЧ ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА






Ц.НАРАНТУЯА

УЛСЫН ИХ ХУРЛЫН ДӨРӨВ ДЭХ УДААГИЙН СОНГУУЛИЙН

 АНХДУГААР ЧУУЛГАНЫ 8 ДУГААР САРЫН 20-НЫ ӨДӨР

/БААСАН ГАРИГ/-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Н.Энхбаяр:
-Өнөөдрийн амар амгаланг айлтгая. Ирц 87.8 хувьтай байна. Ингээд 8-р сарын 20-ны өдрийн чуулганы хуралдаанаа нээснийг мэдэгдье. Өнөөдөр бид Монгол Улсын Ерөнхий сайдыг томилох тухай асуудлыг хэлэлцэнэ. Монгол Улсын Yндсэн хуулийн 33-р зүйлийн 1 дэх хэсгийн 2-т заасны дагуу Монгол Улсын Ерөнхийлөгч Нацагийн Багабанди Монгол Улсын Ерөнхий сайдад нэр дэвшигчийг танилцуулна.


Н.Багабанди:
-Улсын Их Хурлын дарга, гишүүд ээ,


Монгол Улсын Их Хурлын дөрөв дэх удаагийн сонгуулиар монголын ард түмэн улс төрийн сонголтоо нэгэнт хийж, түүний үр дүнд төрийн дээд эрхийг барих төлөөлөгчдийн байгууллага байгуулагдлаа. Улс төрийн сонгууль бол эцсийн эцэст албан тушаал, эрх мэдлийн төлөөх тэмцэл биш, ард түмэндээ илүү сайн, илүү чанартай үйлчилгээ үзүүлэхийн төлөөх улс төрийн хүчнүүдийн өрсөлдөөн юм.


УИХ-ын энэ удаагийн сонгууль монголын улс төрийн амьдралд шинэ хуудас нээсэн үйл явдал боллоо. Улс төрийн нам, эвслийн бүлгүүдийн ашиг сонирхол хичнээн өөр байлаа ч ард түмний эцсийн дээд шийдвэр болох сонголтын үр дүнд бий болсон энэхүү нөхцөл байдалд зохицож үндэсний эв нэгдэл, ард түмний язгуур эрх ашгийг дээдлэн эвлэрч зохицох, зөвшилцөх замаар үр бүтээлтэй хамтарч ажиллах чиглэлд УИХ-д суудалтай нам эвслүүд санал нэгдэж байгаа нь олны хүсэл сонирхолд нийцэж байна.


Зөвшилцлийн эхний үр дүн гарч Монгол Улсын Их Хурал зохион байгуулалтын асуудлаа хэлэлцэн шийдвэрлэж, улмаар УИХ-д суудал авсан МАХН, Эх орон-Ардчилал эвсэл харилцан зөвшилцсөний үндсэн дээр 2004 оны 8-р сарын 18-ны өдөр Монгол Улсын Ерөнхийлөгчид хандаж Монгол Улсын Ерөнхий сайдад Цахиагийн Элбэгдоржийн нэрийг дэвшүүлэх санал тавьсан юм.


Монгол Улсын Ерөнхийлөгч УИХ-д суудалтай нам, эвслийн зөвшилцлийг хүндэтгэн үзэж, Монгол Улсын Yндсэн хуульд заасны дагуу Элбэгдоржийг Монгол Улсын Ерөнхий сайдаар томилуулах саналыг 2004 оны 8-р сарын 19-ний өдөр албан бичгээр УИХ-д толилуулсан.


Цахиагийн Элбэгдорж нь 1963 онд Ховд аймгийн Зэрэг суманд төрсөн. Эхнэр, 4 хүхдийн хамт амьдардаг. Тэрээр 1988 онд ЗХУ-ын Львов хотын цэргийн улс төрийн дээд сургуулийг сэтгүүлч мэргэжлээр, 2002 онд АНУ-ын Харвардын их сургуулийг төрийн удирдлагын мастер зэрэгтэйгээр тус тус төгссөн. 


Элбэгдорж 1981 оноос Уулын баяжуулах Эрдэнэт үйлдвэрт засварчин, машинист, 1998 оноос Улаан-Од сонины сурвалжлагч, 1990 онд Ардчилал сонины эрхлэгч, 1990-1992 онд АИХ-ын депутат, Улсын Бага Хурлын гишүүн, 1992-1994 онд УИХ-ын гишүүн, 1994-1996 онд Yндэсний аюулгүй байдлын зөвлөлийн шинжээч, 1996-2000 онд УИХ-ын гишүүн, УИХ-ын дэд дарга, Монгол Улсын Ерөнхий сайд, УИХ дахь олонхийн бүлгийн ахлагч, 2002-2003 онд НYБ-ын Мянганы хөгжлийн зорилт хөтөлбөр, Вашингтон хот дахь чөлөөт хэвлэл төслийн удирдах зөвлөлд зөвлөхөөр тус тус ажиллаж байжээ.


Элбэгдорж 1989 онд Монгол улсад өрнөсөн ардчилсан хувьсгалыг санаачлагч, манлайлагчдын нэг. 1989-1997 онд Монголын ардчилсан холбооны тэргүүлэгч, 1991-1997 онд Монголын ардчилсан холбооны дарга, 1996-1999 онд Монголын үндэсний ардчилсан намын тэргүүн, 1996 оноос Монголын үндэсний ардчилсан намын ерөнхий зөвлөлийн гишүүн, 1996-2000 онуудад Монголын үндэсний ардчилсан нам, Монголын социал демократ намын Ардчилсан холбоо эвслийн тэргүүнээр сонгогдон ажиллаж байсан.


Одоо Ардчилсан намын үндэсний зөвлөлдөх хорооны гишүүний сонгуультай.


Элбэгдорж нь ардчилал, нийгмийн тэгш, шударга ёсны зарчим, ил тод байдал, мэдээллийн чөлөөт байдлыг эрхэмлэдэг олонд танигдсан улс төрч юм. Шинээр эмхлэгдэн байгуулагдах Засгийн газрын зорилт, хөтөлбөр, бүрэлдэхүүн нь ард түмний хүсэл эрмэлзэл, сонголтын үр дүнд бодитой үндэслэгдэж, бүр эхнээсээ л олон түмэнд ил тод байж, эгэл жирийн иргэдийн амьдралд боломжийн эерэг нөлөө үзүүлэх нь гэсэн сэтгэгдэл төрүүлж эрчимтэй шуурхай хэрэгжиж эхэлснээр илүү их нэгдмэл шинжтэй байна гэдэг нь тодорхой юм.


Шинээр байгуулагдах Засгийн газар тогтвортой ажиллах нь туйлын чухал. УИХ-д суудалтай намуудын төлөөлөл, парламент, Засгийн газрын удирдлагад жигд тусгалаа олж, нийтээрээ улс орны эрх ашиг, хөгжил дэвшил, ард түмний сайн сайхны төлөөх нэгэн үзүүрт сэтгэл дор нэгдэн, гар нийлэн ажиллаж байж Засгийн газрын тогтвортой байдал илүү баталгаатай болно гэдгийг анхаарцгаая.


Ард түмний сонголт ч үүнийг шаардаж, хүсч, хүлээж байна. Нийгмийн нийт гишүүд, бүлэг хэсгийн хувьд хүний хөгжлийн үзүүлэлтүүд дээшилж, улам өрнөн цогцлох нийгмийн нөхцлийг бүрдүүлэх чиглэлд дорвитой алхам хийж, нийт иргэд, нутгийн өөрөө удирдах болон төрийн бус байгууллагууд, хувийн хэвшлийнхэнтэй хуулийн хүрээнд үр бүтээлтэй түншлэн ажиллаж чадахуйц цомхон, чадварлаг, Засгийн газрын байгууллагуудын үйл ажиллагааны сүлжээг нарийвчлан зохион байгуулан ажиллуулж чадна гэдэгт УИХ-д итгэж байна.


Энэ үйлсэд шинээр томилогдон Ерөнхий сайдын үүрэг асар их. Энэ их итгэл найдварыг хүлээж УИХ-д суудалтай МАХН, Эх орон-Ардчилал эвсэл харилцан зөвшилцсөний үндсэн дээр нэрийг нь дэвшүүлсэн Элбэгдоржийг Монгол Улсын Ерөнхий сайдаар томилохыг Монгол Улсын Их Хурлаас хүсье. Анхаарал тавьсанд баярлалаа.


Н.Энхбаяр:
-Одоо Монгол Улсын ерөнхий сайдад нэр дэвшигч Цахиагийн Элбэгдоржийн талаар Төрийн байгуулалтын байнгын хорооны дүгнэлтийг сонсоё. Дүгнэлтийг УИХ-ын гишүүн Төрийн байгуулалтын байнгын хорооны дарга Су.Батболд танилцуулна.


Су.Батболд:
-Монгол Улсын Ерөнхийлөгч өө, Улсын Их Хурлын дарга, эрхэм гишүүд ээ,


Монгол Улсын Ерөнхийлөгч Монгол Улсын Yндсэн хуулийн 33-р зүйлийн 1 дэх хэсгийн 2-т заасан журмын дагуу УИХ-д суудал авсан МАХН, Эх орон-Ардчилал эвслээс зөвшилцөн нэр дэвшүүлсэн Цахиагийн Элбэгдоржийг Монгол Улсын Ерөнхий сайдаар томилох саналыг 2004 оны 8-р сарын 19-ний өдөр УИХ-д өргөн мэдүүлсэн юм. Монгол Улсын Ерөнхийлөгчөөс УИХ-д ирүүлсэн энэхүү саналыг Төрийн байгуулалтын байнгын хороо 2004 оны 8-р сарын 20-ны өдрийн хуралдаанаараа хэлэлцээд дараахь санал дүгнэлтийг УИХ-ын нэгдсэн хуралдаанд оруулж байна.


Монгол Улсын Ерөнхий сайдад нэр дэвшигч Цахиагийн Элбэгдорж нь 1988 онд ЗХУ-ын Львов хотын цэргийн улс төрийн дээд сургуулийг сэтгүүлч мэргэжлээр, 2002 онд АНУ-ын Харвардын их сургуулийг төрийн удирдлагын мастер зэрэгтэйгээр тус тус төгссөн. 


Түүний төрийн байгууллагад ажиллаж байсан ажил амьдралын туршлагаас үзвэл 1990-1992 онд АИХ-ын депутат, Улсын Бага Хурлын гишүүн, 1992-1996 онуудад УИХ-ын гишүүнээр тус тус сонгогдон ажиллаж байсан бөгөөд энэ хугацаандаа 1996-2000 онд УИХ-ын олонхийн бүлгийн дарга, УИХ-ын дэд дарга, Монгол Улсын Ерөнхий сайд зэрэг төрийн хариуцлагатай ажил албан тушаалыг хашиж байсан юм.


Төрийн албан тушаал эрхлэх мэдлэг боловсрол, өмнө эрхэлж байсан ажлын дадлага туршлагыг харгалзан нэр дэвшүүлсэн Цахиагийн Элбэгдоржийг Монгол Улсын Ерөнхий сайдаар томилуулах саналыг Төрийн байгуулалтын байнгын хорооны хуралдаанд оролцсон гишүүд 100 хувийн саналаар дэмжсэн болно.


Эрхэм гишүүд ээ,


Тус байнгын хорооны санал дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.


Н.Энхбаяр:
-Одоо УИХ-ын гишүүдээс Монгол Улсын Ерөнхий сайдад нэр дэвшигчээс асуулт таьвж, хариулт авч болно. Асуулт тавих гишүүн байна уу? байхгүй байна. Монгол Улсын Ерөнхий сайдад нэр дэвшигчийн талаар үг хэлж санал гаргах гишүүд байна уу? байхгүй байна.


Улсын Их Хурлын чуулганы хуралдааны дэгийн 6-гийн 3-т заасны дагуу Монгол Улсын Ерөнхий сайдыг томилох санал хураалтыг явуулна. Санал хураалтыг бид илээр гар өргөж явуулж байгааг та бүхэн маань сайн мэдэж байгаа. Монгол Улсын Ерөнхий сайдад нэр дэвшиж байгаа Цахиагийн Элбэгдоржийг Монгол Улсын Ерөнхий сайдаар томилох саналыг дэмжиж байгаа дээр санал хураалт явуулъя. Дэмжиж байгаа гишүүд гараа өргөнө үү.


Зөвшөөрсөн 66


Татгалзсан 0


Бүгд 66


100 хувийн саналаар Цахиагийн Элбэгдорж Монгол Улсын Ерөнхий сайдаар томилогдож байна. /алга ташив/


Монгол Улсын Ерөнхий сайдыг томилох тухай тогтоолыг хэлэлцэж батлах ёстой. Тогтоолын төслийг та бүхэнд танилцуулъя. УИХ-ын тогтоол. 8-р сарын 20-ны өдөр. Монгол Улсын Ерөнхий сайдыг томилох тухай. Монгол Улсын Yндсэн хуулийн 25-р зүйлийн 1 дэх хэсгийн 6, Монгол Улсын Их Хурлын тухай хуулийн 9-р зүйлийн 2 дахь хэсгийн 4 дэх заалт, санал хураалтын дүнг үндэслэн Монгол Улсын Их Хурлаас тогтоох нь:


1.Монгол Улсын Ерөнхий сайдаар Цахиагийн Элбэгдоржийг томилсугай.


2.Энэ тогтоолыг 2004 оны 8-р сарын 20-ны өдрөөс эхлэн дагаж мөрдөнө гэсэн ийм тогтоолын төсөл байна. Ингээд энэ тогтоолыг батлах талаар санал хураая. Энэ саналыг дэмжиж тогтоолыг батлая гэсэн саналтай гишүүд гараа өргөнө үү.


Зөвшөөрсөн 66


Татгалзсан 0


Бүгд 66


100 хувийн саналаар тогтоол батлагдаж байна. Ингээд Монгол Улсын Ерөнхий сайдаар томилогдсон Цахиагийн Элбэгдоржид баяр хүргэе. /алга ташив/ 


Шинээр Монгол Улсын Ерөнхий сайдаар томилогдсон Цахиагийн Элбэгдоржийг үг хэлэхийг урьж байна.


Ц.Элбэгдорж:
- Эрхэм хүндэт Ерөнхийлөгч өө, Улсын Их Хурлын дарга, эрхэм гишүүд ээ,


Юуны өмнө улс үндэснийхээ эрх ашгийг дээдлэн зөвшиж ажиллах нөхцөл боломжийг бүрдүүлж түүхэн сонголт хийсэн нийт сонгогчид, ард түмэндээ гүн талархал илэрхийлье. Түмэн олныхоо итгэл найдварыг урьтал болгож, ачааны хүндийг үүрч, амаргүй зөвшил хийж, төрөө төвхнүүлэх их үйлсэд нэгэн үзүүрт сэтгэлээр зүтгэж байгаа УИХ-ын нийт эрхэм гишүүд, нам, эвслийн бүлэгт чин сэтгэлийн баяр хүргэе.

Миний биеийг Монгол Улсын Ерөнхий сайдын хариуцлагатай албанд томилуулахаар Эх орон-Ардчилал эвсэл, МАХН-аас өргөн мэдүүлсэн шийдвэрийг хүлээн авч УИХ-д оруулсан Монгол Улсын Ерөнхийлөгчид гүн хүндэтгэлээ илэрхийлье. 

Улсын Их Хурлын эрхэм гишүүд ээ.

Энэ удаагийн УИХ-ыг сонгох сонгууль өвөрмөц үр дүнтэй боллоо. Монголын ард түмэн хаан сонголт хийлээ. Урьд өмнө нь тархай бутархай улс үндсээ нэгтгэх үүргийг эхэс дээдэс хаад ноёд хүлээдэг байсан бол энэ удаа Монголын ард түмэн нам, эвсэлд хуваагдсан улс төрийн хүчнүүдэд хамтарч ажиллах ховор боломжийг нээж өглөө. Yүнд өнгөрөгч 6 дугаар сарын 27-нд болсон Улсын Их Хурлын сонгуулийн түүхэн ач холбогдол оршино. Өнгөрсөн сонгууль ялагдашгүй сонгууль байсан. Эх орон-Ардчилал эвслийн болон МАХН-ын хувьд ч БНН-аас төлөөлж сонгогдсон гишүүний болон бие дааж сонгогдсон гишүүдийн хувьд ч бүгдээрээ энэ сонгуульд ялагчид боллоо.

УИХ-ын гишүүн ард түмнийхээ элч төлөөлөгч байж, төрийн бодлогыг хамтдаа тодорхойлж, хамтдаа хэрэгжүүлж, хариуцлагаа хамтдаа хүлээх болж байна. Хамтын хариуцлагын нөхцөлд хувийн хожоо гэж байдаггүй. Дээрх сонголтоос монголын ард түмэн, Монгол Улс бүхэлдээ хожих болно. Өнгөрөгч сонгуулийн бас нэг онцлог бол аль ч нам эвсэл дангаараа эрх баригч болсонгүй. Ард түмэн маань эрх баригч боллоо. Ардчилсан сонголтын гол утга бол хэн нэгэнд эрх мэдэл өгөхдөө бус, уг эрх мэдлийг ард түмэн хадгалж хэрэгжүүлж байдагт оршдог. Иймээс энэ Их Хуралд, энэ Засгийн газарт жинхэнэ ёсоор монголын ард түмний Их Хурал, Монголын ард түмний Засгийн газар байх хувь зохиол ноогдож байна. Бидний бодлого, үйл ажиллагаанаас монголын гэж нэрлэгдэх олон амжилт, улс төрийн шинэ дэг жаяг тогтоно гэдэгт итгэж байна. Бидний өвөг дээдэс түүхийн сайн нь ч миний багш, муу нь ч миний багш гэж сургадаг.

Монголд өрнөсөн ардчилсан хувьсгалаас хойшхи хугацаанд гарсан өөрчлөлт, олсон ололт, алдсан алдаа бүрийн дундуур та бид цугтаа туулж ирсэн. Улс төрийн аль нэгэн нам, эвсэл, төрийн бодлогыг голлон тодорхойлж байх үед хийж чадаагүй, хийх бололцоогүй байсан тийм санаа сэдэл, хөтөлбөр, арга хэмжээ олон бий. Тэдгээрийг хамтын оюун ухаанаар бүтээж, хамтдаа үр дүнд хүргэх түүхэн хувь заяа, өндөр хариуцлага бидэнд ноогдож байна. Байнгын зөвшил, хэлцэл, хугацаа алдах мэт санагдавч, түүний үр дүн, цагийн шалгуурыг дааж, хөгжил, дэвшилд хөтөлдөг. Ирэх сар жилүүд биднээс маш их тэвчээр, их хүч хөдөлмөр шаардах нь дамжиггүй. Урьдчилан таах аргагүй хүндрэл, нөхцөл байдал ч үүсч болох юм. Гэвч нэг зүйл тодорхой байна. Энэ УИХ, Засгийн газар нэг л өрсөлдөгчтэй байх нь ээ. Тэр нь улс орны маань өмнө тулгарч байгаа тулгарах хүндрэл бэрхшээлтэй асуудлууд. Ачаа хүнд байх тусам түүнийг дааж гарах сэтгэлийн хат нэмэгддэг. Бидэнд ачааны хүндээс халшрах, ухрах зай алга. Тийм зав алга. Бид тэр бүгдийг хамтдаа давж гарах ёстой. Бидний үеийнхний үүрэг ийм юм. 
Энэ УИХ, Засгийн газрынхны бүрэлдэхүүн урьд урьдаас илүү их ачаалалтай байхаас гадна хамгийн их хяналтан дор ажиллах болох нь ээ. Сөргөлдөх хүчин цөөнх олонхигүй мэт боловч хяналт нь хүн бүрийн хажууд бодлогод оролцогч бүрийн дотор байх нь ээ. Мэдээж хамгийн том хяналтыг ард түмэн хэрэгжүүлнэ. Иймээс ч та бид хийсэн бүтээсэн зүйл ихтэй байх нь дамжиггүй. Бидэнд Улсын Их Хурал, Засгийн газраа ижил тэнцүү нөхцөлөөр байгуулж ажиллуулж ирсэн туршлага байхгүй ч Монгол Улс маань төр, засгаас хамтарч байгуулж, амжилттай ажиллуулж сайны жишээ болно гэдэгт эргэлзэхгүй байна. Монголын Засгийн газрын уламжлалт бодлого дотооддоо төдийгүй олон улсын түвшинд хадгалагдан үргэлжлэх болно.

Хүн төрөлхтний түүхэнд монголчуудын оруулсан хувь нэмэр бахархалт үйлс олон бий. Түүнийг улам зузаалж улс үндсээ хөгжил дэвшлийн шинэ өндөрлөгт хүргэх үүрэг та бидэнд ноогдлоо. Монгол түмнийг маань бурхан тэнгэр ивээж, заяа хийморь нь  үргэлж өөдрөг байх болтугай. Баярлалаа. /алга ташив/

Н.Энхбаяр:
-Ерөнхий сайдыг Ерөнхий сайдын суудалд саатахыг урьж байна. УИХ-ын тухай хуулийн 9.2.5-д заасны дагуу УИХ-ын анхдугаар чуулганаар Монгол Улсын Засгийн газрын бүтэц, бүрэлдэхүүний тухай асуудлыг хэлэлцэж шийдвэрлэх ёстой. Тийм учраас Ерөнхий сайд та эдгээр асуудлыг зохих журмын дагуу УИХ-д ойрын хугацаанд боловсруулж, зөвшилцөж, өргөн мэдүүлнэ гэж ойлгож байна.

Монгол Улсын Ерөнхий сайдыг томилох тухай УИХ-ын тогтоолын эцсийн найруулгыг бас тараасан байгаа. Ингээд эцсийн найруулгатай холбоотой санал байвал сонсоё. Санал байхгүй бол эцсийн найруулгыг сонслоо. Ингээд өнөөдрийн 8-р сарын 20-ны өдрийн чуулганы хуралдаан хэлэлцэх ёстой асуудлаа хэлэлцэж өндөрлөж байна. УИХ дахь намуудын зөвшилцлийн ажлын хэсгийнхний зөвшилцөл үргэлжилж байгаа. Ингээд 1 дэх өдөр чуулганыг хуралдааныг 15 цагаас үргэлжлүүлэхээр тохироод өнөөдрийн хуралдаанаа өндөрлөе.

СОРОНЗОН ХАЛЬСНААС БУУЛГАСАН:

ХУРАЛДААНЫ НАРИЙН

БИЧГИЙН ДАРГА






Ц.НАРАНТУЯА

